
*** 
XXI аср бошида инсоният тараққиётнинг янги босқичига қадам қўйди. Янги юз йилликни ўзининг кенг қамровли шиддати билан қарши олган глобаллашув жараёни янада чуқурлашиб, кишилик жамиятини янги истиқболлар сари етакламоқда. Табиий ҳодиса деб қаралаётган бу жараён ер юзидаги барча катта-кичик давлатларни ўз домига тортиб, дунё халқларини янада жипслашишга ундамоқда. Глобаллашувнинг “кичкина лабораторияси” сифатида эътироф этилаётган минтақавий интеграциялашув эса халқларнинг бир бутун бўлиб яшаш истаги, иқтисодий имкониятларни бирлаштириш орқали давомли тараққиёт ва фаровонликка эришиш, ҳамкорлик ва баҳамжиҳатлик билан урушлар хавфини камайтириш каби мақсадларга қаратилган. Глобаллашув ва минтақавий интеграциялашув жараёнида инсон ҳуқуқлари, жумладан, ёшлар ҳуқуқлари билан боғлиқ вазиятни таҳлил қилиш ва истиқболни белгилаш ҳозирги куннинг долзарб масалаларидан бири ҳисобланади. 

Бугунги кунда 4,381,376 кв.км майдонга эга бўлган Европа Иттифоқида 46 тилда сўзлашувчи 100 дан ортиқ миллат вакиллари бўлмиш 500 миллиондан ортиқ аҳоли истиқомат қилади. Жуғрофий жиҳатдан аъзо давлатларнинг 14 таси – Ғарбий Европа, 11 таси – Марказий ва Шарқий Европа мамлакатларидир. Иккитаси эса (Мальта, Кипр) – Ўртаер денгизи ҳавзасида жойлашган. Европа Иттифоқи аъзо давлатлари ўзларининг давлат бошқарув шакли, ҳудудий давлат тузилиши, маъмурий бошқарув шакли, иқтисодий ривожланиш даражаларига кўра турфа хил ранг-баранглик касб этади. “Уйғунликдаги рангбаранглик” шиорини ўзининг асосий тамойилларидан бир сифатида қабул қилган Европа Иттифоқи инсон ҳуқуқлари, хусусан, ёшлар ҳуқуқлари соҳасида умумевропа стандартларини яратишга ҳаракат қилмоқда. Бугунги кунда Европа Иттифоқида 16-29 ёш оралиғидаги аҳолининг 29 фоизи – қашшоқлик ва ижтимоий яккаланиш хавфи остидадир, 15-24 ёш оралиғидаги ёшларнинг 11.6 фоизи – таълим, иш ва касбий тайёргарликдан четда қолмоқда, худди шу ёшдаги қатламнинг 15.9 фоизи – ишсизлик муаммосига дуч келмоқда
. 
Иккинчи жаҳон урушидан сўнг, биринчи навбатда, Европа иқтисодини тиклаш ва ривожлантириш зарурати юзага чиқар экан, Европа Иттифоқининг дастлабки таъсис шартномаларида инсон ҳуқуқларини ҳурмат қилиш масаласига жиддий эътибор қаратилмаган эди, бироқ у билан билвосита боғлиқ бир қатор тамойиллар ҳам йўқ эмас эди. Европа иқтисодий ҳамжамияти тўғрисидаги шартноманинг 6-моддасида фуқаролик белгиларига қараб камситмаслик, 48-моддасида шахс ва фуқароларнинг эркин ҳаракатланиши, 51-моддасида ишчиларни ижтимоий муҳофаза қилиш, 48- ва 51-моддаларида яшаш жойини танлаш ҳуқуқи, 119-моддасида эса меҳнатга тенг ҳақ тўлаш каби тамойиллар ўз аксини топган эди. 

1948 йил 10 декабрда қабул қилинган Инсон ҳуқуқлари умумжаҳон декларацияси, Европа Кенгаши ташкилоти доирасида 1950 йилнинг 4 нoябридa Римдa қaбул қилингaн вa 1953 йилнинг 3 сентябридa кучгa киргaн Инсон ҳуқуқлари ва асосий эркинликларини ҳимоя қилиш бўйича Европа конвенцияси Европа давлатларининг миллий ҳуқуқий тизимларига ва Европа Иттифоқи (ўша пайтда Европа ҳамжамиятлари) ҳуқуқ тизимига ўз таъсирини кўрсата борди. 

Таъсис шартномаларида етишмаётган кемтикни тўлдириш мақсадида Европа ҳамжамиятлари доирасида 1961 йил 18 октябрда Туринда Европа социал хартияси, 1989 йилда Ишчиларнинг асосий социал ҳуқуқлари бўйича Ҳамжамият хартияси қабул қилинди. 

Европа Иттифоқи ва ҳамжамиятлари ҳуқуқи тизимида инсон ҳуқуқлари соҳасида асосий ҳуқуқий ҳужжатни вужудга келтириш борасидаги ишларга 1999 йил 3-4 июнда бўлиб ўтган Кёльн (Германия) Европа кенгашида туртки берилган эди. 1998 йилдаги БМТнинг Инсон ҳуқуқлари умумжаҳон декларацияси қабул қилинганлигининг 50 йиллиги муносабати билан ярим асрлик тарихга назар солиш ва истиқболни белгилаш Европа Иттифоқининг инсон ҳуқуқлари соҳасидаги асосий ҳужжатини яратиш йўлидаги илҳомлантирувчи омиллардан бири бўлди. Инсон ҳуқуқларини ҳурмат қилиш Иттифоқнинг асосий тамойили эканлигини урғулаш асносида асосий ҳуқуқлар мажмуасига эҳтиёж янада яққолроқ сезилди. 2000 йил 7-11 декабрда бўлиб ўтган Ницца Европа кенгашида инсон ҳуқуқлари соҳасида асосий ҳужжат “Европа Иттифоқининг Асосий ҳуқуқлар хартияси” қабул қилинди. 

Европа Иттифоқининг Асосий ҳуқуқлар бўйича хартияси
 ягона Конституция лойиҳасидан фарқли ўлароқ, Лиссабон шартномаси матнидан жой олмаса-да, Европа Иттифоқи тўғрисидаги шартноманинг 6-моддаси 1-бандига мувофиқ, унинг таркибий қисмига айланди ва юридик мажбурий кучга эга бўлди: “Иттифоқ 2000 йил 7 декабрда қабул қилинган, 2007 йил 12 декабрда таҳрир этилган
 Европа Иттифоқининг Асосий ҳуқуқлар бўйича хартиясида эълон қилинган ҳуқуқлар, эркинликлар ва тамойилларни эътироф этади. У шартномалар билан бир хил юридик кучга эгадир”
. 

Таркибий тузилишига кўра Хартия муқаддима, 7 та бўлим ва 54 та моддадан иборат. Хартиянинг муқаддимаси Иттифоқнинг инсоний қадр-қиммат, озодлик, тенглик ва биродарлик каби бўлинмас ва умумбашарий қадриятлар асосида қурилганлиги ҳамда демократия ва ҳуқуқий давлат тамойиллари асосида ташкил топганлигини таъкидлайди. 

У ижтимоий, илмий ва технологик тараққиёт ва жамият ривожланиши асносида инсон ҳуқуқлари ҳимоясини янада кучайтириш мақсадини белгилайди. Аъзо давлатларнинг умумий халқаро мажбуриятлари ва конституциявий анъаналари, Инсон ҳуқуқлари ва асосий эркинликларини ҳимоя қилиш бўйича Европа конвенцияси, Социал ҳуқуқлар хартияси, Европа ҳамжамиятлари одил суди ва Инсон ҳуқуқлари Европа суди амалиёти кабиларни ҳуқуқ манбалари сифатида санаб ўтади. 

Хартия мустақил ҳуқуқий ҳужжат сифатида талқин этилиши мумкин эмас. У ҳозирги кундаги Европа Иттифоқининг таъсис этувчи ҳужжати – Лиссабон шартномаси ва бошқа тўлдирувчи шартномалар ҳамда орттирма ҳуқуқ манбалари билан бир бутунликдагина яхлит юридик мазмунга эга бўлиши мумкин. 

Шундай қилиб, 2009 йилда кучга кирган Лиссабон шартномасидан сўнг Европа Иттифоқининг таъсис шартномаларидан инсон ҳуқуқлари ҳимояси муносиб жой олди. Инсон ҳуқуқларига оид нормаларни Иттифоқ миқёсида кодификациялаштириш ўз ниҳоясига етди. Хартияга конституциявий мақом берилиши Европа Иттифоқи ҳуқуқий тизимида инсон ҳуқуқларига асосий эътибор берилаётганлигини таъкидлаш билан бирга мазкур тизимнинг инсон ҳуқуқларини ҳимоя қилишга қаратилган шартномавий захирасини ҳам тўлиқ шакллантирди. 
Европа Иттифоқининг инсон ҳуқуқлари соҳасидаги асосий шартномавий ҳужжатларини таҳлил қилиш бизга Иттифоқнинг ёшлар ҳуқуқлари соҳасидаги сиёсатини тушуниб олишга ёрдам беради ҳамда илғор хорижий тажрибалардан фойдаланиш имкониятларини тақдим этади. 

2007 йил 13 декабрда имзоланган ва 2009 йил 1 декабрда кучга кирган Европа Иттифоқи тўғрисидаги шартнома ва Европа ҳамжамияти тўғрисидаги шартномага ўзгартиришлар киритиш тўғрисидаги Лиссабон шартномаси
нинг XII Бўлими (TITLE XII Education, Vocational Training, Youth And Sport) таълим, касб-ҳунар таълими, ёшлар ва спорт масалаларига бағишланади
. Хусусан, мазкур бўлимнинг 166-моддасига кўра, Иттифоқ қуйидаги мақсадлар йўлида ҳаракат қилади ва оддий қонунчилик тартиби асосида зарур норматив ҳужжатлар қабул қилади: 
– таълим соҳасида, аъзо давлатларнинг тилларини ўргатиш ва тарқатиш орқали Европа таълим маконини ривожлантириш; 
– дипломлар ва ўқиш даврларининг академик тан олинишини таъминлаш орқали талабалар ва ўқитувчиларнинг Европа бўйлаб кўчишини рағбатлантириш; 
– таълим муассасалари ўртасида ҳамкорликни ривожлантириш – аъзо давлатларнинг таълим тизимлари учун умумий бўлган масалалар бўйича маълумот ва тажриба алмашишни ривожлантириш; 
– ёшлар алмашинуви ва ижтимоий-маърифий таълим мураббийларининг алмашинувини ривожлантириш ва ёшларнинг Европа демократик ҳаётидаги иштирокини рағбатлантириш; 
– масофавий таълимни ривожлантиришни рағбатлантириш; 
– спорт мусобақаларида адолат ва ошкораликни қўллаб-қувватлаш ва спорт учун масъул идоралар ўртасидаги ҳамкорликни ривожлантириш ҳамда спортчилар, айниқса, энг ёш спортчиларнинг жисмоний ва маънавий яхлитлигини ҳимоя қилиш орқали спортнинг Европа маконини ривожлантириш. 
Ёшлар ҳуқуқларига оид Лиссабон шартномасининг асосий янгилиги шундан ибратки, биринчидан, ёшлар ҳуқуқлари таълим, касб тайёргарлиги ва спорт масалалари билан биргаликда тизимлаштирилган, иккинчидан эса, ёшларнинг Европа демократик ҳаётидаги иштирокини кучайтиришга алоҳида урғу берилган. 
Ҳозирги кунда Европа Иттифоқи тўғрисидаги Лиссабон шартномасининг таркибий қисмига айланган “Европа Иттифоқининг Асосий ҳуқуқлар хартияси”да инсон ҳуқуқларининг барча жабҳалари ҳуқуқий ҳимоя остига олинган. Хартиянинг 24-моддаси – болалар ҳуқуқларига, 25-моддаси эса – кексалар ҳуқуқларига бағишланган ҳолда ёшлар ҳуқуқлари бўйича алоҳида боб ёки модда мавжуд эмас. Бироқ, “Болалар меҳнатини тақиқлаш ва ёшларни иш жойларида муҳофаза қилиш” (“Prohibition of child labour and protection of young people at work”) деб ном берилган 32-моддага мувофиқ, “Ишга қабул қилинган ёшлар ўз ёшига мос меҳнат шароитларига эга бўлиши ҳамда иқтисодий эксплуатация ва уларнинг хавфсизлиги, соғлиғи ёки жисмоний, ақлий, ахлоқий ёки ижтимоий ривожланишига зарар етказиши ёхуд уларнинг таълимига халақит берадиган ҳар қандай меҳнат машғулотидан ҳимояланган бўлиши керак”
. 
Асосий ҳуқуқлар хартиясидан жой олган мазкур қоида “Иш кунларини тартибга солишнинг айрим жиҳатларига оид” 94/33СЕ-сонли Европа директиваси, 1961 йил 18 октябрдаги Европа социал хартияси ва 1989 йилдаги Ишчиларнинг асосий социал ҳуқуқлари бўйича Ҳамжамият хартияси нормалари асосида қабул қилинган. 
Ёшлар ҳуқуқлари бўйича Европа Иттифоқи ҳуқуқи манбаларини таҳлил қилиш натижасида қуйидаги хулосаларга келиш мумкин:

Биринчидан, Европа Иттифоқи ҳуқуқи тизимида ёшлар ҳуқуқи таълим, касбий тайёргарлик ва спорт масалалари билан узвийликда талқин этилади ва норматив ҳужжатларда улар билан бир мажмуа сифатида тизимлаштирилади; 

Иккинчидан, ёшлар ҳуқуқи соҳасида норматив-ҳуқуқий ҳужжатлар қабул қилиш ваколати оддий тартибдаги қонунчилик ҳужжатларини қабул қилиш йўли билан Европа Парламенти ва Европа кенгашига берилган; 

Учинчидан, Европа Иттифоқининг инсон ҳуқуқларига оид асосий ҳужжатларида ёшлар алоҳида муҳофаза қилинадиган ижтимоий қатлам сифатида тавсифланмаган. Ёшларнинг ҳуқуқлари инсонларнинг умумий иқтисодий ва ижтимоий-маданий ҳуқуқлари доирасида ҳимоя қилинади. 
Тўртинчидан, Европа Иттифоқининг ёшлар ҳуқуқларига оид норматив-ҳуқуқий механизмлари Иттифоққа аъзо давлатларнинг ёшларга оид миллий қонунчилигини тўлдиради ва бу соҳани тартибга солувчи ёрдамчи ҳуқуқий инструмент бўлиб хизмат қилади. Европа Иттифоқининг ёшлар ҳуқуқлари соҳасидаги асосий вазифаси мазкур соҳада аъзо давлатлар ўртасидаги ҳамкорликни рағбатлантириш ва кучайтиришдир. Шу мақсадда Европа Иттифоқи доирасида 2010-2018 йилларга мўлжалланган стратегия ва 2019-2027 йиллар учун Европа Иттифоқининг ёшлар бўйича стратегиялари қабул қилинган
. Мазкур стратегияларда ёшларнинг таълим олиш ҳуқуқини тўлиқ таъминлаш ва уларни меҳнат бозорида иш билан таъминлаш вазифаси устувор мақсад сифатида белгиланган. 
Ёшлар ҳуқуқларини ҳимоя қилиш соҳасидаги Европа Иттифоқи тажрибаси минтақавий миқёсда давлатлараро ҳамкорликни тартибга солиш ва ёшларга оид миллий сиёсатларни ўзаро мувофиқлаштиришнинг энг яхши намунаси сифатида хизмат қилиши мумкин. 

� � HYPERLINK "https://ec.europa.eu/youth/sites/default/files/youth_com_269_1_en_act_part1_v9.pdf" �Joint Report on the implementation of the framework for European cooperation in the youth field (2010-2018) and on a new EU Youth Strategy 2019-2027�. 


� Инглиз тилидаги манбаларда “Charter of Fundamental Rights of the European Union”, француз тилидаги манбаларда “Charte des droits fondamentaux de l’Union européenne” деб юритилади. Инглиз тилидаги “Charter” билан француз тилидаги “Charte” атамаси бошқа ҳолатларда турлича мазмунда ишлатилиши мумкин. 


� 2000 йил 7 декабрда қабул қилинган Европа Иттифоқининг Асосий ҳуқуқлар бўйича хартияси Европа Иттифоқи учун ягона Конституция лойиҳаси шартномасининг матнига унинг иккинчи қисми сифатида киритилган эди. Конституция лойиҳаси рад этилгач, 2004 йилдаги Ҳукуматлараро конференцияда Хартия матни яна бир бор таҳрир қилинди ҳамда 2007 йил 12 декабрда Страсбургда Европа Парламенти, Вазирлар кенгаши ва Комиссия томонидан охирги таҳрирда қабул қилинди. Хартия матни Лиссабон шартномаси билан биргаликда эълон қилинган. Матн учун қаранг: http://eur-lex.europa.eu – JO C 83  (389) 2010/C 83/01 Charter of Fundamental Rights of the European Union. 


� Consolidated versions of the Treaty on European Union and the Treaty on the Functioning of the European Union. Матн учун қаранг: http://eur-lex.europa.eu – JO 2010/C 83/01. 


� Лиссабон шартномаси алоҳида-алоҳида иккита шартномадан иборат: “Европа Иттифоқи тўғрисидаги шартнома” (Маастрихт шартномаси) ва “Европа Иттифоқининг амал қилиши тўғрисидаги шартнома”. Яъни, “Европа ҳамжамияти тўғрисидаги шартнома” (Рим шартномаси)нинг номи “Европа Иттифоқининг амал қилиши тўғрисидаги шартнома” деб ўзгартирилган. 


� Treaty of Lisbon amending the Treaty on European Union and the Treaty establishing the European Community, signed at Lisbon, 13 December 2007. C 326/120 EN Official Journal of the European Union 26.10.2012: https://eur-lex.europa.eu/legal-content/EN/TXT/?uri=CELEX%3A12007L%2FTXT 


� Charter of Fundamental Rights of the European Union. 2012/C 326/02: � HYPERLINK "https://eur-lex.europa.eu/legal-content/HR/TXT/?uri=celex:12012P/TXT" �https://eur-lex.europa.eu/legal-content/HR/TXT/?uri=celex:12012P/TXT� 


� The EU Youth Strategy is the framework for EU youth policy cooperation for 2019-2027, based on the �HYPERLINK "Илмий Мақола 2020-2021/Миллий марказ тўплам/Council Resolution of 26 November 2018"��Council Resolution of 26 November 2018�: � HYPERLINK "https://ec.europa.eu/youth/policy/youth-strategy_en" �https://ec.europa.eu/youth/policy/youth-strategy_en� 

